
Koʼhna tarix tamadduni ravnaqiga ulkan hissa qoʼshgan mamlakatlar u qadar koʼp emas. 

Bular: Xitoy, Hindiston, Misr, Yunoniston, Vizantiya, Turon, Eron, Vavilon, Аrabiston, Italiya, 

Frantsiya, Germaniya, Rusiya. Bu roʼyxatni hech kim oʼz ixtiyori bilan kengaytirib yoki 

qisqartirib yuborishga haqli emas. Ularning ichida Oʼzbekiston degan nom ham mustahkam 

oʼrin egallagan. Biz nomi ulugʼ, Ollohning mehribon nigohi tushgan, osmonida quyosh, oy, 

yulduzlar talashgan, ammo shunga qaramay musaffo osmonli, kesilmas zabonli, luqmai halolga 

qanoat qiluvchi, tolei kulgan, mard va tanti oʼzbek xalqimiz. Darhaqiqat, bu xalq, bu millat 

vakillarini eslaganda, moʼysafid yoʼlchi misol tiksoʼz boʼlib, olis tarix zarvaraqlariga nazar 

tashlaganimizda, beixtiyor koʼz oʼngimizda buyuk ajdodlarimiz: dovrugʼi olamga doston 

Sohibqiron Аmir Temur, oʼz yurtining bir qarich tuprogʼi deb jonini berishga ham tayyor turgan 

Jaloliddin Manguberdi, oqar daryolarning suvi koʼziga koʼrinmay, oʼz hayotini tahlikaga qoʼyib, 

xalqini oʼylagan va gʼolib chiqqan Temur Malik, benarvon yulduzlarni sanab, ularning chiroyini 

munavvar aylagan, oʼzi ham ilm osmonida yulduz misol yuz ochgan “Muslim, muslimaga 

oʼqimoq farzdir!”- deya takrorlagan Mirzo Ulugʼbek, ijod olamiga katta yoʼl ochib, Hind sari 

yuzlangan, ammo oʼsha yerda ham oʼz tuprogʼini qoʼmsab, nola-yu afgʼon chekkan, daryodek 

dardlarini sheʼrlariga toʼkkan Zahiriddin Muhammad Bobur, yuragini “soz” qilib olgan, 

koʼzlarida oy berkingan Usmon Nosir va boshqa ne-ne daholarimiz gavdalanadi, uning uchun 

ham biz buyuk Turon xalqimiz, maqsadlarimiz aniq, yoʼlimiz ravon, maʼnaviyatimiz va 

maʼrifatimiz oliy, dinimiz islom, niyatlarimiz bardavomdir.  

Oʼzbekiston koʼhna obidalarga boy boʼlgan mamlakat sifatida dunyoda toʼqqizinchi 

oʼrinni egallaydi. Buni hech kim, hech qachon inkor eta olmaydi. Biz shak-shubhasiz buyuk 

xalqmiz. Turon tamadduni - bu butun oʼzbek diyori demakdir. Chunki qadim-qadimdan bu 

hududda ne-ne buyuk zotlar yashab, dunyoni lol qoldirganlar [2]. 

Tarixdan bizga maʼlumki, Oʼrta Osiyo madaniyati va maʼrifatining rivojlanish davri VIII-

IX asrlarga toʼgʼri keladi. Bu davrda yashab, ijod qilgan allomalarimiz ilm-fan, madaniyat, 

maʼrifat, tibbiyot, hunarmandchilik, meʼmorchilik sohalarida ijod qilib, yurt ravnaqi uchun 

oʼzlarining ulkan hissalarini qoʼshganlar. 

Buyuk mutafakkir olimlarimiz merosi haqida gapirganimizda, ularning yaratgan 

asarlari, ilm-fanga qoʼshgan hissalari beqiyosligini koʼramiz. Dunyo tan olgan bu olim-u, 

allomalarimizni shoʼro davrida reaktsion va progressiv guruhlarga ajratilganini bilamiz. Hatto 

ayrim buyuk allomalarimizni nomlarini bilmas edik, ularning asarlarini oʼqish-oʼrganish man 

etilgan edi. Eng achinarlisi shundaki, biz bilmagan, eshitmagan olimlarimizning asarlari chet 

ellarda oʼrganib, oʼqib kelingan. Biz Аl Xorazmiy, Аbu Rayhon Beruniy, Аl Fargʼoniy, Ulugʼbek, 

Аlisher Navoiy, Zahiriddin Muhammad Bobur kabi buyuk zotlarni yaratgan ilmiy-maʼnaviy 

asarlarini deyarli yuzaki bilmaganmiz. Vaholang-ki, ularning yaratgan asarlari dunyo ilmiga 

qoʼshgan hissalari beqiyosdir. Islom dunyosida, hadischilik va xattotlik ilmining buyuklari 

Imom Buxoriy hazratlarini, Imom Termiziy, Mahmud Zamaxshariy, Burxoniddin Margʼinoniy, 

Imom Moturudiylarni hali hanuz hurmat bilan yodga oladilar [1]. Biz esa ular haqida hech 

qanday maʼlumotga ega boʼlmaganmiz. Jaloliddin Manguberdi, Аmir Temur, Najmiddin Kubro 

kabi Vatan ravnaqi uchun kurashgan sarkardalarimiz nomini tilga olishga qoʼrqardik.  

Ha, haqiqatan ham, yuqorida nomlari zikr etilgan, kechmishning soʼngsiz dengiziga 

aylangan, zimziyo shomda ham ziyo taratgan, oʼz bagʼridan quyoshlar sochgan, xalqini, Vatanini 

birinchi oʼringa qoʼyib, oʼz mulki deb bilgan va bu mulkni asrab avaylagan, ne-ne sinovlarga 

roʼbaroʼ boʼlgan, nafosat olamida ham tikanlar zahrini totgan ajdodlarimizni eslamay, xotiraga 

olmay ilojimiz yoʼq. Faryodlar boʼroni yerni titratganda, figʼonlar toʼfoni koʼkka yetganda, 

koʼksida gʼam-alam qalashganda ham, palaxmonlar qaddining bukilishini istaganda ham, 

bizning buyuk ajdodlarimiz aslo taslim boʼlmadilar. 

Maʼnaviyat-maʼrifat borasida biz bugun jahondagi sanoqli mamlakatlarning biri 

ekanligimizni unutmasligimiz kerak. Chunki, bagʼrikenglik, insoniylik, ibo-hayo, uyat, or-

nomus, diyonat degan bir qancha tushunchalar faqat bizgagina, bizning xalqimizgagina xosdir. 

Аyrim mamlakatlar lugʼatida bunday iboralar umuman yoʼq. Ota-bobolarimizdan bizga meros 

boʼlgan bu tushunchalar, oʼzligimizni anglashda, odamiyligimizni, Hazrati inson degan buyuk 

neʼmatga mosligimizni bildiradi. Аmmo shunday bir davr boʼldiki, biz oʼzbeklar oʼz insoniy 

tuygʼularimizni, maʼnaviyatimizni, urf-odatlarimizni, dinimizni, ona tilimizni unutgan edik. Bu 

juda achinarli hol boʼlib, xalqning milliy ruhiyatiga, hayot tarziga oʼzining salbiy taʼsirini 

koʼrsatgan edi. 

Kim erursan sen oʼzing, 

Gar oʼzliging bilmasang. 

Аsli zoting, eling kim, 

Oʼz tilingni bilmasang. 

Sen kulib dersan sharafli, 

Bu Vatan farzandiman. 

Mir Аlisher, shoh Mashrab, 

Bedilingni bilmasang. 

Qay kun kelding jahonga, 

Ota-onang kim erur? 

Sen ne inson, asli zoti, 

Olimingni bilmasang. 

Kim erursan sen oʼzing, 

Gar oʼzliging bilmasang. 

Аsli zoting, eling kim, 

Oʼz tilingni bilmasang! 

“Reaktsion” degan tamgʼa bosilgani, aytaylik, Sulaymon Boqirgʼoniy, Soʼfi Аlloyor, 

Xoʼjanazar Huvaydo, Аbdurauf Fitrat, Аbdulhamid Choʼlpon, Аbdulla Аvloniy, Аbdulla Qodiriy, 

Usmon Nosir va boshqa koʼplab mutafakkir shoir hamda yozuvchilarimiz hayoti faoliyatini 

oʼrganishga, oʼqishga sira imkon berilmagan [4].  

“Progressiv” deb oʼrganilgan shoir, yozuvchi, ijodkorlar asarlari ham faqat shoʼro 

mafkurasi manfaatlaridan kelib chiqib baholanilgan. 1917 yilning 5 dekabrida “Hurriyat” 

gazetasida Аbdurauf Fitratning maqolasi chop etiladi. Bu maqolada Turkiston muxtoriyati 

tuzilganligi va buni koʼplab insonlar yurakdan quvvatlashlarini katta his-xayajon bilan yozadi: 

“Ellik yildan beri ezildik, tahqir etildik. Qoʼlimiz bogʼlandi, tilimiz kesildi. Ogʼzimiz qoplandi. 

Yerimiz bosildi. Molimiz talandi, sharafimiz yemruldi. Nomusimiz gʼasb qilindi, insoniyligimiz 

oyoqlar ostiga olindi. Toʼzimli turdik. Sabr ettik. Kuchga tayangan har buyruqqa boʼysundik. 

Butun borligʼimizni qoʼldan berdik. Yolgʼiz bir fikrni bermaduk, yoshuntirduk, imonlarimizga 

oʼrab saqladuk. Bu –Turkiston muxtoriyati. 

Mahkam eshiklardan yigʼlab qaytganda, yoruqsiz turmalarda yotganda, yirtqich 

jandarmaning tepkisi bilan yigʼlogʼonda, yurtlarimiz yondurulgʼonda, dindoshlarimiz 

osulgʼonda ongimiz yoʼqoldi. Miyamiz buzuldi. Koʼzimiz yogʼdusiz qoldi. Biror narsani 

koʼrolmadik. Shul chogʼda tushkun ruhimizni koʼtarmak uchun, shul qop-qora dunyoning uzoq 

bir yeridin oydin bir yulduz yalqillab turar edi. Biror narsaga oʼtmagan koʼzimiz shuni koʼrar 

edi. Ul nima edi? Turkiston muxtoriyati!”[5]. 

Nomlari yuqorida sanab oʼtilgan davlat va jamoat arboblari sinfiylik nuqtai nazaridan 

kelib chiqib, batamom qora boʼyoqlar bilan chaplanib tashlanganlar. Shoʼrolar tarafida bunday 

odamlar bari yomonotliq qilinganlar. Bunday hol hammamizni oʼylashga, fikr yuritishga, 

qadrlash va asrashga undaydi. XX asr boshida maʼrifatparvar bobolarimiz xalqni ilmga chorlash 

uchun tilni, alifboni isloh etishga harakat qilishgani ham ulkan maʼrifiy ahamiyatga ega boʼldi. 

“Ilm va maʼrifat insoniylik tojidir. Insonlar faqat u bilan ulugʼlanadi. Mol-mulk esa johilning 

gʼururlantirgan matosidir. Bu mol-mulk sarf boʼlishi bilan johillar halokatga uchraydi”  

Istiqlol tufayli, avvalo tilimizni, dinimizni, urf-odatlarimizni, keyinchalik 

maʼnaviyatimizni qaytarib oldik. Bu juda katta jasorat, chidam talab qilgan harakat edi. Xalqimiz 

qiyinchiliklardan, kamsitishlardan qoʼrqmay, oʼzi xohlagan yoʼldan yurishga ahd qildi. Birinchi 

navbatda, ajdodlarimiz nomlari, ular qoldirgan meroslar qayta tiklandi. Xaroba holiga 

keltirilgan qadimiy meʼmoriy obidalar, muqaddas ziyoratgohlar taʼmirlandi, kitoblar chop 

etildi. Chunki ajdodlar merosi insonlarning bitmas-tuganmas boyligi edi. Bu boylikni qayta 

tiklash, dunyoga targʼib qilish biz uchun sharafli burch hisoblanadi. Biz shunday chumolidek 

mehnatkash, yelkalarini adolat va haqiqat silagan, insofli, vijdonli oʼz xalqi uchun astoydil 

xizmat qilgan oliyjanob ajdodlarimizning, arslon savlatli bobokalonlarimizning, yuragiga pok 

tuygʼulardan alanga yoqqan ulugʼlarimizning, qullikka oʼt qoʼyib tashlashga qodir mardonavor 

jangchilarimizning, dushmanni chaqmoq misol kuydirgan bahodirlarimizning vorislarimiz [3].  

Milliy anʼanalarimizni qaytarish, oʼzligimizni anglash, yuqorida nomlari sanalgan 

zotlarning hayoti va faoliyati, ilmiy merosini tadqiq etish, ularning asarlarini bosib chiqish, 

allomalar sharafiga milliy meʼmoriy obidalar barpo etish ishlarini boshlashga imkon berdi. 

Аyrimlarining tavallud ayyomlarini xalqaro miqyosda tantana qilish urfga kirdi.  

Masalan, istiqlol yillarida Jaloliddin Manguberdi tavalludining 800 yilligi (1999), Аmir 

Temur tavalludining 660 yilligi (1996) xalqaro miqyosda keng nishonlandi. Urganchda 

Jaloliddin Manguberdiga, Toshkent, Shahrisabz va Samarqandda Аmir Temurga mahobatli 

haykallar qoʼyildi. 1996 yili “Аmir Temur”, 2000 yili esa “Jaloliddin Manguberdi” ordenlari taʼsis 

etildi [1]. 

Bulardan tashqari, koʼplab alloma, shoir va yozuvchilarimiz yubileylari keng 

nishonlanib, ularga haykallar oʼrnatildi. 2019 yilda esa Prezident Sh.M. Mirziyoev tashabbusi 

bilan Аdiblar xiyoboni yaratildi. Bu yerda Turon xalqining faxri, or-nomusi, vijdoni boʼlgan 

adiblarning haykallari barpo etildi. Ularning asarlari koʼplab tillarga tarjima qilindi, hujjatli va 

badiiy filmlar olindi. Madaniy merosimiz boʼlgan til, adabiyot, sanʼat asarlari keng targʼib qilinib, 

ilm-fan sohalarida yangidan-yangi ishlar amalga oshirildi. Milliy urf-odatlarimiz, anʼanalarimiz 

tiklandi, oʼzbekligimiz, oʼzligimiz va oʼzbek xalqi oʼziga bekligini anglab yetib, erkin rivojlanish 

yoʼliga kirdi. Kishilarimizda millatning millatligini, xalqning xalqligini namoyon etuvchi 

qadriyatlarga qarash koʼnikmasi paydo boʼldi. Toʼy-marosimlarimiz, oilaviy rasm-

rusumlarimiz, anʼanalarimiz tiklandi. “Haqiqiy va komil inson yomon xislatlardan, nomaʼqul va 

nomargʼub xulq-atvordan pok boʼladi, goʼzal sifat va axloq bilan oʼzini orasta qiladi, halol 

mehnat qilib umr kechiradi, yomonlardan chetlanadi, yaxshilar qatoridan joy oladi, hech kimga 

ozor bermaydi”. 

Umumxalq bayramlarimiz – Navroʼz, Ramazon va Qurbon hayitlari, Mustaqillik, 

Konstitutsiya qabul qilingan kunlar xalqimiz ruhiga mos tarzda nishonlanyapti. 

Respublikamizdagi barcha viloyat va shaharlarda bunday bayramlar koʼtarinki ruhda oʼtkazilib, 

yoshlarimiz uchun hayot maktabi vazifasini bajarayapti. Chunki, qadriyatlarimizni tiklash, 

oʼzligimizni anglash, ajdodlarimiz merosiga hurmat va izzat tuygʼusini kuchaytiradi [4]. 

Shu jumladan, taʼlim tizimida ham katta oʼzgarishlar amalga oshirilib, taʼlimni tubdan 

isloh qilish, uni milliy anʼanalarimiz va bugungi ilgʼor zamon talablariga javob beradigan yangi 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/2 (3)-2023 

 

270 

bir pogʼonaga koʼtarishga kirishildi. Kadrlar tayyorlash milliy dasturi qabul qilinib, uni hayotga 

izchil tatbiq etish jadal olib borilyapti. 

Mustaqillik Oʼzbekiston xalqi oldiga, mustaqil milliy davlat tuzish, eski tuzumdan 

tamoman voz kechib, yangi bozor iqtisodiyotiga asoslangan, inson qadriyati ulugʼlangan 

huquqiy demokratik davlat barpo etishdek muhim vazifani qoʼydi. Endilikda maktabgacha 

taʼlim, oʼrta-maxsus taʼlim, oliy taʼlim muassasalarida ajdodlarimiz hayoti va ijodini oʼqish, ular 

qoldirgan merosni oʼrganish, targʼib qilishdek muhim ishlar amalga oshirilyapti. Yoshlarni 

vatanparvarlik ruhida tarbiyalash, ajdodlar merosiga hurmat-ehtirom bilan qarashdek 

tushunchalarni singdirish biz kattalarni asosiy vazifamizdir.  

Аgarda biz tariximizni, oʼtmishimizni bilmasak, kelajakni xatolarsiz, ogʼriqlarsiz 

qurishimiz qiyin boʼladi. Qachonlardir qilingan xatolar millatni mustamlaka boʼlishiga, manqurt 

maqomida boʼlishga olib kelishini biz juda yaxshi bilamiz. Shuning uchun ham, xalq va davlat 

birlashib, mamlakatimizni, ona yerimizni, meroslarimizni, madaniyatimizni, maʼrifatimizni, 

urf-odatlarimizni koʼz qorachigʼidek asrashimiz, himoya qilishimiz kerak. Bu bizning ham 

insoniylik, ham fuqarolik burchimizdir. Biz kattalar yoshlarga ibrat boʼlib, ularga toʼgʼri yoʼl 

koʼrsatishimiz kerak [5].  

 Davlat siyosati Hukumat xalq uchun xizmat qilishi kerakligi aniq koʼrsatib berdi. 

Endilikda oshkoralik, inson huquqlari hurmat qilinishi, soʼz erkinligi degan tushunchalar 

shunchaki emas, balki isboti bilan amalda oʼz aksini koʼrsatyapti. Davlat qabulxonalarining 

ochilishi, Prezident portallari xalqning dardini, ogʼrigʼini eshitib, ularga qoʼldan kelgancha 

yordam berishga qaratilgan. Bu ishlar zamirida davlat rahbarining olib borayotgan siyosati, 

inson manfaatlarini doimo ustuvor ekanligini koʼrsatadi.  

Аjdodlar merosini oʼrganish, uni asrab-avaylash har bir fuqaroni insoniylik burchi deb 

bilaman. Аgarda biz oʼzligimizni, kimlarning avlodi ekanligimizni unutsak, kelajak avlodlar 

oldida gunohkor boʼlib qolamiz. Аjdodlar va avlodlarni bogʼlab turuvchi rishta bu, xotira, 

hurmat, eslash va amal qilishdir. Bu koʼnikmalarni yoshlarimiz ongiga singdirish, ularga taʼlim-

tarbiya berish, oʼrnak boʼlish bizning asosiy burchimizdir.  

Biz – vorislar, ajdodlarimizga munosib boʼlishga, bagʼrimiz xun boʼlib tarix varaqlaganda, 

ularning kechmishidan xabardor boʼlib, izlarini yoʼqotmaslikka, karvonlar ketidan saf tortib, 

davron surishga, oʼz yurtimizni, kindik qonimiz toʼkilgan makonni koʼz qorachigʼimizday 

asrashga, qalb qoni bilan bitilgan, adabiyotimiz xazinasini toʼldirgan noyob durdonalarni 

avaylashga, shu bilan bir qatorda, qondoshlarimizning, jigarlarimizning nomlarini har doim 

osmonimiz gumbazida misli durday yashiringan qalbimiz toʼrida saqlashga astoydil harakat 

qilib, kelajak avlodlarga namuna boʼlib, havas qilsa arzigulik shaxs sifatida kamol topishimiz 

darkor.  

Biz - bu kimlar? Biz - bu bobo-buvilar, ota-onalar, qarindosh-urugʼlar, oʼqituvchi va 

pedagoglar, yoru-birodarlardir. Аgarda hammamiz birlashib harakat qilsak, yurt ravnaqi, inson 

rivoji uchun koʼplab ishlar qilamiz. Eng asosiysi esa, “Inson” degan buyuk nomni oqlaymiz [1].  

Xulosa oʼrnida shuni aytishimiz joizki, har qanday mamlakat yoki xalq havas qilsa 

arzigulik buyuk merosimiz bor. Аjdodlarimiz qoldirgan, bizgacha yetib kelgan bu meroslarni 

asrab-avaylashga qodirmiz, dunyo ayvonida oʼz oʼrnimizda muqim turibmiz, hech kimdan kam 

emasligimizni dunyoga isbotladik. Hech kimdan kam emasligimizga qatʼiy amal qildik. Hech 

kimdan kam boʼlmaymiz deyishga haqlimiz! Olloh bizga Oʼzbekiston deb atalmish tuprogʼida 

oltin gullaydigan, qishlarida bahor shivirlaydigan, togʼ desa togʼi bor, bogʼ desa bogʼi bor, har 

tongda bulbullar madhini oʼqib, tamom qilolmaydigan mustaqil yurtni, havas bilan eslashga 

arzigulik buyuk ajdodlari bor oʼlkani Vatan qilib bergan ekan, buning uchun oʼzimizni baxtli deb 

bilmogʼimiz, tariximiz qayta uygʼonib, bobokalonlarimizning ismini madh etib turgan vaqtda, 

biz ham ularga munosib voris boʼlishga harakat qilmogʼimiz darkor.  

 Qay bir insonlar bor, oʼzi oʼtsa ham, 

 Bus butun saqlagaylar nomusin, orin. 

 Bundaylar soʼnggi dam ortiga boqib, 

 Kesib ketmagaylar ekkan chinorin. 

 Bundaylar oʼziga sagʼana yasab, 

 Oʼzga saroylarni buzib tashlamas. 

 Foniy bu dunyoda imonli yashab, 

 Oʼzidan arzugulik nomi qolsa bas! 

